Тэма 4: ПРАМЫСЛОВАСЦЬ I ГАРАДЫ БЕЛАРУСІ Ў ДРУГОЙ ПАЛОВЕ XIX СТАГОДДЗЯ

План

1. Тры стадыі развіцця капіталізму ў ІІрамысловасці.

2. Спецыялізацыя беларускай прамысловасці, яе галіновая структура.

3. Прамысловае развіццё гарадоў і мястэчак Беларусі. Прамысловасць у сельскай мясцовасці.

4. Фарміраванне рабочага класа Беларусі, яго колькасць і нацыянальны склад. Фарміраванне буржуазіі.
5.  Рост гарадоў Беларусі ў другой палове XIX ст. і іх добраўпарадкаванне.
Тры стадыі развіцця капіталізму ў ІІрамысловасці. Спецыялізацыя беларускай прамысловасці, яе галіновая структура.

Развіццё капіталізму ў прамысловасці Беларусі прайшло 3 стадыі: дробную гандлёвую вытворчасць, капіталістычную мануфактуру і фабрыку (буйную машынную індустрыю).
Характэрнай асаблівасцю дарэформеннай Беларусі была перавага прадпрыемстваў рамесна-саматужнага тыпу, заснаваных на ручной працы. 3 сярэдзіны XIX ст. пачаўся пераход ад дробнатаварнай і мануфактурнай вытворчасці да фабрычнай, хоць гэты працэс адзначаўся і раней. Ужо ў другой чвэрці XIX ст. на Беларусі былі прадпрыемствы, заснаваныя на вольнанаёмнай працы.
У першыя два парэформенныя дзесяцігоддзі рост прамысловасці Беларусі быў павольны, большасць прадпрыемстваў працягвала заставацца на стадыі дробнатаварнай вытворчасці і мануфактуры.
У 80—90-х гадах агульны працэс развіцця фабрычна-заводскай прамысловасці паскорыўся, хоць разам з фабрыкамі і заводамі працягвала расці і дробная вытворчасць, пераважна ў гарадах і мястэчках.
У вёсцы дробныя промыслы не атрымалі шырокага развіцця. Параўнальна невялікая частка сялян вырабляла прамысловыя тавары на заказ, або для продажу на рынку. Сяляне займаліся кавальскай справай, вырабам скур, пасуды і іншых прадметаў, неабходных для ўжытку ў гаспадарцы. Былі пашыраны кушнерства, рымарны, кравецкі і шавецкі промыслы.
Як правіла, сяляне займаліся промысламі ў вольны ад сельска-гаспадарчых работ час. Звычайна саматужнікі працавалі разам з членамі сваёй сям'і і да найму пабочных рабочых звярталіся рэдка.
Слабае развіццё сялянскіх промыслаў, прадукцыя якіх ішла на рынак, тлумачылася тым, што ў беларускай вёсцы былі шырока развіты хатнія промыслы як састаўная частка сялянскай паўнатуральнай гаспадаркі.
У гарадах і мястэчках Беларусі значная частка насельніцтва была занята ў сферы дробнай вытворчасці. Гэта зрабіла адмоўны ўплыў на развіццё саматужных промыслаў ў вёсцы.
Звычайна майстэрні рамеснікаў былі невялікія, працавалі ў іх самі гаспадары з 2—3 наёмнымі рабочымі, а то і без іх. Падзел працы ў працэсе вытворчасці тут адсутнічаў, усе работы вяліся ўручную. Сярод местачковых і гарадскіх рамеснікаў былі прадстаўнікі самых розных спецыяльнасцей — пекары, булачнікі, кандытары, мяснікі, краўцы, шаўцы, шшіачнікі, ткачы, печнікі, сталяры, цесляры, кавалі, шкляры, гарбары, слесары, токары, пераплётчыкі і інш. Рамесныя вырабы, як правіла, былі нізкай якасці, прадаваліся пераважна на мясцовым рынку. Збытам тавару, вырабленым у невялікай рамеснай майстэрні, займаўся спачатку сам гаспадар — майстар, затым гэтыя функцыі перайшлі да скупшчыка — прадстаўніка гандлёвага капіталу. Як сведчаць пісьмовыя крыніцы, на пачатку 60-х гадоў XIX ст. на Беларусі працавала прыкладна 10 тыс. рамесных майстэрань, дзе было занята каля 35 тыс. чалавек.
У сярэдзіне 60—70-х гадах XIX ст. шмат прамысловых прадпрыемстваў Беларусі знаходзілася на стадыі капіталістычнай мануфактуры, якая вырастала на аснове сялянскіх промыслаў і гарадскога рамяства. Мануфактура з'яўлялася капіталістычнай кааперацыяй, заснаванай на падзеле працы, з ужываннем ручной тэхнікі. Яна была пераходнай ступенню да капіталістычнай машыннай вытворчасці. Калі ў пачатку 60-х гадоў на Беларусі дзейнічала 127 ману фактур, то ў 1879 г. іх было ўжо 456. На стадыі капіталістычнай мануфактуры ў 60—70-я гады XIX ст. знаходзіліся, напрыклад, гарбарная вытворчасць у Смаргоні, суконная і ткацкая ў Слонімскім і Навагрудскім уездах. У прыгарадзе Слоніма — Альбярціне, маёнтку памешчыка Пуслоўскага, ствараецца цэлая сетка новых прадпрыемстваў: дывановае, суконнае, меднаапрацоўчае і інш. Прадукцыя мануфактурнай прамысловасці была больш высокай якасці, чым вырабы саматужнікаў і рамеснікаў. Таму яна знаходзіла збыт не толькі на ўнутраным рынку, але і вывозілася за мяжу.
У паслярэформенныя гады на Беларусі развівалася і фабрычна-заводская прамысловасць. Калі ў 1860 г. на Беларусі дзейнічалі менш за 30 фабрычна-заводскіх прадпрыемстваў, то ў 1879г. іх налічвалася 261. Яны давалі каля 33% валавага прадукту.
На стан прамысловасці краю вялікі ўплыў аказвалі нераўнамернасць развіцця капіталізму і стыхійнасць у размяшчэнні прадукцыйных сіл. Акрамя таго, нетры Беларусі ў той час не былі вывучаны. Тут не было выяўлена такіх карысных выкапняў, як жалезная руда, нафта, каменны вугаль і інш. Будаваць прадпрыемствы цяжкай прамысловасці капіталістам было нявыгадна: перавозкі сыравіны зрабілі б сабекошт прамысловых вырабаў надзвычай высокім і рэзка знізілі б прыбыткі прадпрымальнікаў.
Вядучае месца ў фабрычна-заводскай прамысловасці паслярэформеннай Беларусі займалі прадпрыемствы, звязаныя з пераапрацоўкай сельскагаспадарчай сыравіны (мукамольныя, вінакурныя і інш.), прадуктаў жывёлагадоўлі (гарбарныя, шарсцяныя, суконныя), валакністых рэчываў (ільну, канапель), запалкавая, папяровая і іншыя галіны апрацоўчай прамысловасці. Менавіта яны прыносілі прадпрымальнікам высокія прыбыткі, таму што былі забяспечаны таннай сыравінай і не патрабавалі вялікіх капіталаў.
Прамысловае развіццё гарадоў і мястэчак Беларусі. Прамысловасць у сельскай мясцовасці.

Прамысловасць Беларусі ў парэформенны час развівалася нераўнамерна. Тэмпы яе развіцця значна паскорыліся ў 80—90-я гады ў сувязі з завяршэннем перавароту і былі больш высокімі, чым у Расіі ў цэлым.
Беларусь была адным з галоўных раёнаў вінакурэння краіны. У 1890 г. у пяці заходніх губернях дзейнічала 18% вінакурных заводаў Расіі. У Гродне, напрыклад, у канцы XIX ст. выпускалі прадук цыю два вінакурных і два спіртаачышчальных заводы, некалькі піваварных прадпрыемстваў.
Адно з важных месцаў у прамысловасці Беларусі займалі прадпрыемствы па пераапрацоўцы драўніны — асноўнага багацця краю. Асаблівае значэнне адыгрывалі лесапільныя заводы. Сярод лесапільных заводаў Гродзенскай губерні трэба назваць прадпрыемствы ў Гродне, Ваўкавыску, Мастах, у Слонімскім уездзе. Тут пераважалі дробныя прадпрыемствы, на якіх працавала да 20 чалавек. Сярод лесапільных заводаў былі і буйныя (у Мінскай губерні). Прадукцыя лесапільных заводаў збывалася ў Кіеве, Адэсе, Маскве і іншых месцах Расіі, а таксама за мяжой.
Важную ролю ў прамысловасці Беларусі ў 90-х гадах адыгрывалі запалкавыя прадпрыемствы. У 1900 г. у Мінскай губерні дзейнічалі чатыры запалкавыя фабрыкі — у Барысаве (759 рабочых), у Мазыры (616 рабочых), у Пінску (590 рабочых) і ў Койданаве (208 рабочых). Па колькасці занятых рабочых яны былі найбуйнейшымі ў губерні. 3 мэтай паспяховай барацьбы з канкурэнтамі ўладальнікі запалкавых фабрык у 1898 г. аб'ядналіся ў сіндыкат і пачалі дыктаваць свае ўмовы рынку.
Гарбарная вытворчасць была прадстаўлена дробнымі прадпрыемствамі, наякіх ужывалася ручная праца. Параўнальна буйныя гарбарныя прадпрыемствы на Беларусі пачалі ўзнікаць з 80-х гадоў XIX ст. Буйнейшым цэнтрам гарбарнай вытворчасці з'яўлялася Смаргонь. У 1900 г. туг працавалі некалькі буйных заводаў і да 50 мануфактур. У працэсе вытворчасці на буйнейшых прадпрыемствах выкарыстоўваліся ўдасканаленыя да таго часу прыёмы апрацоўкі сыравіны, якая дастаўлялася з усіх канцоў Расіі. У Смаргонь, напрыклад, сыравіна прывозілася з Растова.
У Гродзенскай губерні найбольшае развіццё атрымала тытунёвая прамысловасць. Характэрная яе асаблівасць — слабая энерга-ўзброенасць. На большасці прадпрыемстваў гэтай галіны ўжывалася ручная праца. Самым буйным прадпрыемствам не толькі Гродна, але і ўсёй Беларусі, была тытунёвая фабрыка, якая належала купцам Шарашэўскім. Яна была заснавана яшчэ ў 1862 г. У 1900 г. на ёй працавалі 1347 чалавек, а аб'ём прадукцыі складаў 2,4 млн. руб. Механізмы прыводзіліся ў рух паравым рухавіюм (магутнасць 30 к.с.). У горадзе існавалі і дробныя тытунёвыя прадпрыемствы, на якіх выкарыстоўвалася ручная праца. Але ў ходзе канкурэнтнай барацьбы, канцэнтрацыі вытворчасці і цэнтралізацыі капіталу, дробныя прадпрыемствы станавіліся здабычай акцыянернай кампаніі Шарашэўскіх.
Тытунёвае лісце завозілася галоўным чынам з поўдня Расіі, часткова з-за мяжы, а прадукцыя знаходзіла збыт па ўсёй Расіі, а таксама ў Польшчы.
Папярова-кардонная прамысловасць Беларусі была сканцэнтравана галоўным чынам у Магілёўскай і Віцебскай губернях. Самай буйной у гэтай галіне была Добрушская фабрыка (900 рабочых) з сумай вытворчасці 1,6 млн. руб. У Гродзенскай губерні пераважалі гільзавыя і пераплётныя прадпрыемствы. Найбольш буйнымі з іх былі гільзавыя фабрыкі ў Брэсце.
У другой палове XIX ст. у сувязі з хуткім ростам гарадоў і пабудовай вялікай колькасці прамысловых і адміністрацыйных будынкаў на Беларусі атрымала развіццё прамысловасць будаўнічых матэрыялаў, у першую чаргу вытворчасць цэгпы. Сярод буйных прадпрыемстваў у гэтай галіне трэба назваць цагельныя заводы ў маёнтку Івацэвічы Слонімскага павета (200 рабочых) і ў маёнтку Храповічы (203 рабочыя), у Бабруйску (156 рабочых) і Мінску (74 рабочыя), некалькі кафляных заводаў у Копысі. Па характару вытворчасці да названых прадпрыемстваў прымыкалі шклозаводы. Найбольш буйным з іх быў крыштальны завод «Нёман» у Лідскім уездзе Віленскай губерні. Сваю прадукцыю ён пачаў вып ускаць у 1875 г. Значнае развіццё на Беларусі атрымалі тэкстыльная, ільняная і пенькаапрацоўчая прамысловасць. Колькасць тэкстыльных фабрык у канцы XIX ст. дасягнула 24, на іх было занята звыш 1800 рабочых. У 1879 г. іх налічвалася 9 з агульнай колькасцю 1097 рабочых. Найбольш значнымі ў гэтай галіне прамысловасці былі льно-прадзільная фабрыка «Дзвіна» у Віцебску і льняны завод у Гомельскім уездзе, суконная фабрыка ў маёнтку Парэчча Пінскага ўезда.
Асноўная колькасць крахмальна-патачных і маслабойных прадпрыемстваў краю ў канцы XIX ст. заставалася на стадыі дробнатаварнай вытворчасці і мануфактуры. У мукамольна-крупяной прамысловасці ў 1900 г. 93,1% усіх прадпрыемстваў былі фабрыкі.
Металаапрацоўчая прамысловасць Беларусі з-за адсутнасці сыравіны развівалася вельмі марудна. Заводы, якія выкарыстоўвалі мясцовую балотную руду, у канцы 70-х гадоў закрыліся. Яны былі эканамічна нявыгаднымі і не маглі канкурыраваць з металургічнымі заводамі Польшчы і Расіі.
У 80-х гадах на Беларусі дзейнічалі сярэднія па велічыні металаапрацоўчыя прадпрыемствы: завод земляробчых прыладаў у Ракаве, які вырабляў малатарні, веялкі, бароны, плугі, запашнікі; чыгуналіцейны завод у Мінску, на якім выраблялі сельскагаспадарчыя прылады, абсталяванне для вінакурных, лесапільных, гарбарных, шкляных заводаў і г. д. У 1897 г. у Мінску былі заснаваны яшчэ два прадпрыемствы гэтай галіны. Яны выпускалі паравыя катлы, турбіны, маслабойкі і інш.
3 правядзеннем чыгунак пачалі працаваць майстэрні, на якіх рамантавалі рухомы састаў. Гэта былі буйныя капіталістычныя прадпрыемствы, абсталяваныя сучаснай па тым часе тэхнікай. У 1900 г. на Беларусі дзейнічалі ўжо 19 майстэрань. Удзельная вага металаапрацоўчых прадпрыемстваў ва ўсёй прамысловасці Беларусі ў 90-х гадах не перавышала 3%.
Будаўніцтва буйных фабрык было не пад сілу асобным капіталістам. Узнікалі акцыянерныя кампаніі. У канцы XIX ст. на Беларусі дзейнічалі ўжо 10 акцыянерных таварыстваў, якім належалі буйныя прадпрыемствы.
Разам з канцэнтрацыяй вытворчасці і рабочага класа адбывалася цэнтралізацыя капіталу, павелічэнне ролі банкаў у эканоміцы Беларусі. Вялікую ролю сярод крэдытных устаноў адыгрываў заснаваны ў 1873 г. Мінскі камерцыйны банк. На Беларусі было 5 аддзяленняў Дзяржаўнага банка. Азова-Данскі камерцыйны банк, пачынаючы з 1871 г. адкрыў свае філіялы ў Мінску, Магілёве, Пінску, Віленскі прыватны камерцыйны банк і камерцыйны банк у Беластоку мелі свае аддзяленні ў Бабруйску, Гомелі, Гродне і Слоніме. У выніку іх дзейнасці на Беларусі назапашваліся значныя капіталы. Аднак у асноўным яны накіроўваліся ў гандаль, а таксама ў прамысловасць па першаснай апрацоўцы лёну і лесу.
У 90-х гадах у Мінску разгарнула дзейнасць аддзяленне Пецярбургска-Азоўскага банка, а ў Бабруйску, Гомелі і Брэсце былі адкрыты філіялы Арлоўскага камерцыйнага банка.
У канцы XIX ст. колькасць філіялаў сталічных банкаў на Беларусі прыкметна павялічылася.
Такім чынам, фабрычна-заводская прамысловасць на Беларусі пасля рэформы 1861 г. пачала развівацца даволі хутка. У папярова-кардоннай вытворчасці фабрыкі набылі рашаючае значэнне ўжо ў сярэдзіне 80-х гадоў. У металаапрацоўчай, дрэваапрацоўчай і віна-курнай прамысловасці яны занялі пануючае становішча ў 90-х гадах. У астатніх галінах вытворчасці пераважалі ручная тэхніка і прадпрыемствы мануфактурнага і рамесна-саматужнага тыпу.
Пераважная колькасць прамысловых прадпрыемстваў Беларусі, не лічачы рамесных майстэрань, размяшчалася паза гарадамі — у сельскай мясцовасці. Размяшчэнне прамысловых прадпрыемстваў паблізу ад крыніц сыравіны і таннай рабочай сілы было выгадна для капіталістаў і давала ім магчымасць пры мінімальных затратах атрымліваць вялікія прыбыткі.
Між тым, у гарадах было сканцэнтравана больш за палавіну ўсіх рабочых Беларусі. Тут знаходзіліся найбольш буйныя фабрыкі і заводы. Значнымі цэнтрамі фабрычна-заводскай прамысловасці былі Мінск, Гомель, Пінск, Гродна, Магілёў, Віцебск і Барысаў.
Прамысловасць Беларусі ў другой палове XIX ст. дасягнула таго ж узроўню развіцця, што і ў іншых аграрных раёнах Расіі, але значна адставала ад асноўных індустрыяльных цэнтраў. Галоўнай прычынай гэтага адставання была адсутнасць прамысловых запасаў карысных выкапняў і жывучасць рэштак прыгонніцтва, а таксама непасрэдная блізкасць Беларусі да Цэнтральнага, Пецярбургскага, Прыбалтыйскага і Польскага прамысловых раёнаў. У гэтых раёнах буйная прамысловасць склалася раней, чым на Беларусі. Рынак яе забяспечваўся таварамі індустрыяльна развітых раёнаў. Таму на. Беларусі атрымалі развіццё галіны прамысловасці, заснаваныя на пераапрацоўцы сельскагаспадарчай сыравіны, лясной і мясцовай мінеральнай сыравіны, а таксама рамесна-кустарная вытворчасць, якая абслугоўвала бытавыя патрэбы насельніцтва. Разам з фабрычна-заводскай прамысловасцю бьші шырока развіты кустарна-рамесная і мануфактурная вытворчасць, якая ў канцы XIX ст. пераважала над фабрычнай вытворчасцю як па колькасці рабочых, так і па аб'ёму прадукцыі. У сістэме агульнарасінскага капіталізму Беларусь уяўляла рэгіён з высокаразвітой лёгкай прамысловасцю.
Развіццё капіталізму прыводзіла да зліцця мясцовых рынкаў Беларусі ў адзіны нацыянальны рынак. У той жа час унутраны рынак Беларусі з'яўляўся састаўной часткай усерасійскага рынку. Велізарную ролю для развіцця ўнутранага рынку ў парэформенны час адыграў хуткі рост шляхоў зносін і галоўным чынам чыгуначнага транспарту. Першая чыгуначная лінія на тэрыторыі Беларусі была пракладзена ў 1862 г. па паўночна-заходняй частцы Гродзенскай губерні. Гэта быў участак Пецярбургска-Варшаўскай чыгункі працягласцю 53 вярсты.
У 1866—1867 г. быў адкрыты рух на Рыга-Арлоўскай чыгунцы, якая праходзіла па паўночым усходзе Беларусі (Віцебск—Полацк—Двінск).
У 70—80-х гадах чыгуначнае будаўніцтва на тэрыторыі Беларусі праходзіла больш інтэнсіўна. У 1871 г. было закончана будаўніцтва Маскоўска-Брэсцкай чыгункі (праз Оршу—Барысаў— Мінск—Баранавічы), працягаасць якой на тэрыторыі Беларусі склала каля 570 вёрст. Рух на гэтым участку быў адкрыты 16 лістапада 1871 г. Восенню 1873 г. была здадзена ў эксплуатацыю ЛібаваРо-менская чыгунка (праз Маладзечна—Мінск—Бабруйск—Гомель) працягласцю ў 520 вёрст.
У 80-х гадах пачаўся рух на Палескіх чыгунках, якія складаліся з некалькіх участкаў. Да пачатку XX ст. Беларусь пакрылася даволі густой сеткай чыгунак. Іх працягласць складала 2837 вёрст, або 8% усіх чыгунак Еўрапейскай Расіі. Дзякуючы чыгункам умацаваліся эканамічныя сувязі Беларусі з цэнтральнымі губернямі Расіі, Масквой, Пецярбургам, Кіевам, Варшавай, балтыйскімі партамі Лібавай, Рыгай. Будаўніцтва чыгунак прывяло да хуткага росту гарадоў Беларусі, размешчаных уздоўж іх. Вялікае значэнне для эканамічнага жыцця краю, як і раней, мелі водныя шляхі зносін, грузапаток па якіх таксама павялічыўся.
Прадукты сельскай гаспадаркі і вырабы прамысловасці Беларусі, акрамя збыту на месцы, вывозіліся ў гарады Расіі, Украіны, Польшчы, ішлі за мяжу. Спірт вывозіўся ў Пецярбург, Кіеў, Растоў-на-Доне, Адэсу, Крамянчуг, Маскву, Цвер, а таксама за мяжу. Прадукцыя запалкавых фабрык вывозілася ў Ромны, Харкаў, Баку, Кішынёў, Уладзікаўказ, Варшаву, папера і кардон — у Кіеў, Екацерынаслаў, Харкаў, Вязьму, Беласток, Рыгу. Вырабы шкляной і керамічнай прамысловасці збываліся ў Маскву, Кіеў, Адэсу.
Павелічэнню таварнага абароту і развіццю гандлю на Беларусі садзейнічалі гандлёвыя аб'яднанні і крэдытныя ўстановы, банкі і ашчадныя касы.
У канцы XIX ст. самым буйным гандлёва-прамысловым і галоўным эканамічным цэнтрам Беларусі становіцца Мінск, які знаходзіўся ў прамых ці ўскосных сувязях амаль з усёй яе тэрыторыяй. Прамысловыя вырабы гэтага раёна збываліся ў многіх месцах Беларусі. Сюды ж ішлі тавары з Віцебска, Гомеля, Магілева, Гродна і суседніх раёнаў. Гандлявалі пераважна вырабамі шкляной вытворчасці, паперай, кардонам, сельскагаспадарчымі машынамі.
Акрамя таго, на мінскі рынак прывозілася шмат прамысловых тавараў з іншых частак краіны, галоўным чынам з Маскоўскага, Пецярбургскага раёнаў і з Царства Польскага. 3 прадуктаў сельскай гаспадаркі на мінскім рынку пераважаў гандаль збожжам, яйкамі, мясам, рыбай і г. д.
Важнае месца ў гандлёва-эканамічных сувязях Беларусі займаў горад Гродна. Праз яго ажыццяўляўся гандаль з Царствам Польскім, Украінай, Літвой і замежнымі краінамі. Гродзенскі рынак быў цесна звязаны з Ваўкавыскім раёнам, а таксама Мінскам, Вільняй, Масквой, Пецярбургам. Да галоўных прадметаў збыту з Гродзен скай губерні належалі мяса, аржаная мука, вотруб'е. Значныя перамены вывазу бульбяной мукі былі звязаны з шырокім развіццём гандлёвага бульбаводства і крахмальнай вытворчасці.
Сярод гандлёва-эканамічных цэнтраў Беларусі важную ролю адыгрывалі таксама Гомель, Магілёў, Пінск, Віцебск, Брэст.
У паслярэформенныя гады ў Беларусі ідзе хуткі рост гарадскога насельніцтва. На працягу другой паловы XIX ст. яно павялічылася амаль удвая — з 330 да 650 тыс. чалавек. 3 1861 г. па 1897 г. насельніцтва Мінска, напрыклад, павялічылася з 27,5 тыс. да 90,9 тыс. Будаўніцтва Лібава-Роменскай і Маскоўска-Брэсцкай чыгунак зрабіла Мінск прамысловым цэнтрам усяго Паўночна-Заходняга краю. Калі ў 1816 г. у Гродне пражывала 9873 чалавекі, у 1861 -20241 чалавек, то ў 1899г. — 50435 чалавек. У 1860г. насельніцтва Ваўкавыска складала 5178 чалавек, у 1897— 10323 чалавекі. У 1880 г. у Слоніме налічвалася 13 457 жыхароў, а ў канцы XIX ст. ужо 20 906. Насельніцтва беларускіх гарадоў расло галоўным чынам за кошт сялян, якія па розных прычынах гублялі сувязі з вёскай і папаўнялі сабой рады прамысловых наёмных рабочых.
Фарміраванне рабочага класа Беларусі, яго колькасць і нацыянальны склад. Фарміраванне буржуазіі.
У другой палове XIX ст. на Беларусі адбывалася фарміраванне асноўных класаў і сацыяльных груп буржуазнага грамадства: пралетарыяту, буржуазіі і інтэлігенцыі. Утварэнне прамысловага пралетарыяту Беларусі пачалося яшчэ ў дарэформенны перыяд, але працэс гэты ішоў марудна. Пастаянныя кадры вольнанаёмных рабочых складваліся па меры росту капіталістычнай вытворчасці.
Якія пласты насельніцтва з'яўляліся асноўнай крыніцай фарміравання рабочага класа Беларусі? Папершае, развіццё капіталізму ў сельскай гаспадарцы прыводзіла да разарэння сялянства і ўтварэння лішняй рабочай сілы ў вёсцы. У 1890 г. у вёсках пяці беларускіх губерній было 1127,7 тыс. рабочых рук, якія не знаходзілі выкарыстання ў сельскай гаспадарцы. Значная частка лішняга сельскага насельніцтва была занята неземляробчымі промысламі. Збяднелае сялянства з'яўлялася важнейшай крыніцай, у якой магла чэрпаць рэзервы рабочай сілы прамысловасць.
Па-другое, у ходзе развіцця капіталізму разараліся мяшчане-саматужнікі, рамеснікі, дробныя гандляры, якія таксама папаўнялі шэрагі рабочага класа.
Пралетарыят Беларусі панаўняўся і за кошт членаў сямей рабочых — жанчын і падлеткаў, анлата працы якіх была значна меншая, чым у мужчын.
У канцы XIX ст. у прамысловасці Беларусі склаліся кадры пастаянных рабочых. У 1900г. на прадпрыемствах з колькасцю працуючых больш за 50 пастаянныя рабочыя складалі па Гродзенскай губерніі 98%, Віленскай і Віцебскай — 88%, Магілёўскай -85%, Мінскай — 79%.
Кадры прамысловых рабочых Беларусі фарміраваліся галоўным чынам з мясцовага насельніцтва. Аднак іх шэрагі часткова папаўняліся выхадцамі з цэнтральных прамысловых раёнаў Расіі, а таксама з Польшчы. Яны перадавалі беларускім рабочым свае вытворчыя навыкі і рэвалюцыйныя традыцыі.
Па ступені канцэнтрацыі пралетарыяту Беларусь адставала не толькі ад галоўных прамысловых цэнтраў, але і ад усёй краіны. Тут пераважалі сярэднія і дробныя прадпрыемствы, на кожным з якіх працавала менш за 50 чалавек. К канцу XIX ст. яны складалі 85,5% ад прадпрыемстваў цэнзавай прамысловасці (па Расіі 70,5%). У той жа час фабрык і заводаў з колькасцю рабочых больш за 500 чалавек на Беларусі было толькі 9, або 1,1 % ад агульнай колькасці прадпрыемстваў (па Расіі 3,5%).
Распыленасць рабочых па дробных прадпрыемствах і нязначная ўдзельная вага рабочых, занятых на буйных фабрыках і заводах, з'яўлялася спецыфічнай асаблівасцю структуры рабочага класа Беларусі. Рабочыя дробных і сярэдніх прадпрыемстваў, асабліва размешчаных у сельскай мясцовасці, мелі шырокія сувязі з сельскай гаспадаркай, што ўплывала на рост іх палітычнай свядомасці і рэвалюцыйнай актыўнасці.
К канцу XIX ст. асноўная маса рабочых была занята ў металаапрацоўчай, вінакурна-гарэлачнай, лесапільнай і дрэваапрацоўчай, запалкавай, шкляной, цагельна-ганчарнай, папярова-кардоннай прамысловасці. Найбольш хуткі рост колькасці рабочых назіраўся ў запалкавай, лесапільнай і дрэваапрацоўчай, крахмальна-патачнай, шкляной і металаапрацоўчай вытворчасцях.
Рабочы клас Беларусі быў шматнацыянальны па свайму складу. Разам з беларусамі ў прамысловасці працавалі рускія, украінцы, яўрэі, палякі, літоўцы, латышы і інш. Па падліках беларускага даследчыка М. В. Біча, ў канцы XIX ст. у прамысловасці, на транспарце, у гандлі, сувязі, а таксама ў якасці хатняй прыслугі і падзёншчыкаў было занята 290 тыс. рабочых, з іх 49,7 тыс. (17,1%) беларусаў, 29,4 (10,1%) рускіх, 29,6 (10,2%) палякаў, 174 тыс. (60%) яўрэяў, 2,3 тыс. (0,8%) літоўцаў, 3,6(1,3%) латышоў, 1,6 тыс. (0,6%) украінцаў. У складзе фабрычна-заводскага і чыгуначнага пралетарыяту, які налічваў 85 тыс. чалавек, большасць складалі беларусы, рускія і палякі.
Суадносіны паміж рабочымі розных нацыянальнасцей залежалі ад месца знаходжання прадпрыемстваў і характару прамыслован вытворчасці. На прадпрыемствах, размешчаных у сельскай мясцовасці, а таксама на чыгунцы было больш беларусаў, палякаў, рускіх. У рамеснай і дробнай вытворчасці пераважалі рабочыя — яўрэі. Але і тут значную частку складалі беларусы, рускія, палякі і прадстаўнікі іншых нацыянальнасцей. У асяроддзі фабрычна-заводскага пралетарыяту пераважалі беларускія, рускія і польскія рабочыя, якія складалі не менш як 75% усіх рабочых, занятых у буйной прамысловасці і на чыгуначным транспарце. Шматнацыянальны склад прамысловага пралетарыяту выкарыстоўвалі заводчыкі і адміністрацыя для распальвання нацыянальнай варожасці паміж рабочымі і наступлення на жыццёвы ўзровень працоўных.
На Беларусі болынай, чым у другіх раёнах краіны, заўсёды была рэзервная рабочая сіла, якая ў пошуках свайго прымянення ішла на сезонныя або пастаянныя работы на прамысловыя прадпрыемствы цэнтральных губерняў Расіі. У канцы XIX ст. каля 92 тыс. ураджэнцаў Беларусі пастаянна працавалі за яе межамі. Вялікая колькасць сялян і рамеснікаў, якія даходзілі да галечы, перасялялася ў Сібір або эмігравала за мяжу, пераважна ў ЗША і Канаду.
Развіццё прамысловасці і гандлю спрыяла фарміраванню значнага слоя прадпрымальнікаў. Буржуазія пашыралася за кошт прадстаўнікоў розных саслоўяў, найперш дваранства і купецтва, а таксама мяшчан, пачэсных грамадзян і інш. Асноўная маса мануфактур і фабрык да канца XIX ст. належала дваранам. Гэта былі пераважна прадпрыемствы па прамысловай перапрацоўцы сельскагаспадарчай прадукцыі з памешчыцкіх маёнткаў. Уладальнікамі дробных прадпрыемстваў у гарадах і мястэчках Беларусі з'яўляліся звычайна мяшчане, у большасці яўрэі.
За другую палову XIX ст. агульная колькасць уладальнікаў прамысловых прадпрыемстваў Беларусі вырасла з 28,2 тыс. у 1860 г. да 77,1 тыс. чалавек у 1900 г. У іх лік уваходзілі гаспадары рамесных, дробнакапіталістычных і мануфактурна-фабрычных прадпрыемстваў. 75% уладальнікаў прадпрыемстваў складалі прадстаўнікі першых дзвюх катэгорый (рамесных і дробна-капіталістычных). Астатнія 25% з'яўляліся ўладальнікамі мануфактурна-фабрычных прадпрыемстваў, але толькі каля 2,5% з іх (1897 чалавек) адносіліся да буйной і сярэдняй буржуазіі.
У 1890 г. сярод 343 уладальнікаў фабрык і заводаў у Беларусі, улічаных афіцыйнымі статыстычнымі крыніцамі Расійскай імперыі, 169 (49,3%) з'яўляліся дваранамі, 113 (32,9%) — купцамі, 14 (4,1%) — мяшчанамі, 5 (1,5%) — сялянамі. 3 цягам часу паступова змяншалася доля дваран сярод уладальнікаў буйных і сярэдніх прамысловых прадпрыемстваў.
У паслярэформенныя дзесяцігоддзі значна пашырылася гандлёвае прадпрымальніцтва. Да канца XIX ст. заканадаўча яно спалучалася з прыналежнасцю да купецкага саслоўя. Перапіс 1897 г. зафіксаваў на тэрыторыі Беларусі звыш 18 тысяч прадстаўнікоў купецтва. Па памерах капіталаў гандлёвая буржуазія ў Беларусі пераважала над прамысловай.
Як і пралетарыят, буржуазія была неаднародная па свайму нацыянальнаму складу. Па падліках М. В. Біча, з 80 тысяч уладальнікаў гандлёвапрамысловых прадпрыемстваў і ўстаноў на долю беларусаў прыпадала толькі 20 тыс., або 25%, на долю яўрэяў — каля 60%. Сельская буржуазія складалася галоўным чынам з беларусаў, а гандлёва-прамысловая — з яўрэяў, беларусаў і іншых.
Такім чынам, на Беларусі ў перыяд прамысловага капіталізму ішоў працэс складвання асноўных класаў новага буржуазнага грамадства. Барацьба паміж гэтымі асноўнымі класамі капіталістычнага грамадства з 90-х гадоў XIX ст. пачала адыгрываць рашаючую ролю ў грамадска-палітычным жыцці.

